
VRIJEME KOJE MENADŽERI NEVLADINIH ORGANIZACIJA POSVEĆUJU MENADŽERSKIM FUNKCIJAMA U OKVIRU SOCIJALNIH USLUGA U SISTEMU SOCIJALNE ZAŠTITE

SAŽETAK
Osnovni cilj ovog rada je da ispita funkcije menadžera nevladinih organizacija (NVO), sa aspekta vremena koje menadžeri posvećuju obavljanju menadžerskih funkcija, u okviru socijalnih usluga u sistemu socijalne zaštite. Pored menadžerskih funkcija utemeljenih u teorijama menadžmenta, (planiranje, organiziranje, upravljanje ljudskim resursima, vođenje i kontrola), predmet ovog istraživanja je proširen  na ulogu menadžera u fundraisingu
 i   zagovaranju. U radu se  polazi od hipoteze da  menadžeri NVO-a, u oblasti  socijalnih usluga u sistemu socijalne zaštite, značajan dio vremena odvajaju na funkciju planiranja ali i na fundraising, kao njihovu specifičnu ulogu. 

Rezultati analize procenta vremena koje menadžeri posvećuju menadžerskim funkcijama potvrđuju hipotezu da najveći procenat menadžera izdvaja po 20% vremena na menadžersku funkciju planiranja i na ulogu u fundraisingu, dok manji dio vremena (10%)  posvećuju ostalim funkcijama (organiziranju, upravljanju ljudskim resursima, vođenju, kontroli)  i ulozi u  zagovaranju. 

Rezultati istraživanja prosječnih vrijednosti vremena za sve menadžerske funkcije, fundraising i zagovaranje takođe potvrđuju da menadžeri prosječno odvajaju najviše vremena (25%) na fundraising, zatim na  planiranje 17,73% i zagovaranje 16,61%. 

Rezultati istraživanja potvrđuju da menadžeri NVO-a, u oblasti socijalnih usluga u sistemu socijalne zaštite, pored menadžerskih funkcija (planiranje, organiziranje, upravljanje ljudskim resursima, vođenje i kontrola) imaju značajnu ulogu u fundraisingu i  zagovaranju. 

TIME THAT THE MANAGERS OF NONGOVERNMENTAL ORGANIZATIONS DEDICATE TO THE MANAGERS' FUNCTIONS IN THE FIELD OF SOCIAL SERVICES IN THE SOCIAL CARE SYSTEM

ABSTRACT
The main goal of this article is to investigate the role of the managers of nongovernmental organizations trough the investigation the managers’ functions, from the aspect of time dedicated to each function, in the field of social services in the system of social care. Besides the managers’ functions defined in the theory of management (planning, organizing, human resource management, leading and control), the subject of the research was expanded on the roles of the managers in fundraising and advocating. 
The startup hypothesis is that the managers of nongovernmental organizations, in the field of social services in the system of social care, spend significant amount of time on the manager’s function planning, but also on fundraising, as their special role. 

The results of the analysis of the percent of time that managers dedicate each manager’s function confirm the hypothesis, that the highest percent of managers spend 20% of their time on the manager’s function planning and on their role in fundraising, while they spend less time (10%) on organizing, human resource management, leading, control and advocating. 

The research results of the average amount of time spent on all managers’ functions, fundraising and advocating confirm also, that managers spend on average most of their time (25%) on fundraising, on planning 17, 73% and on advocating16, 61%.    

These research results confirm that the managers of nongovernmental organizations, in the field of social services in the system of social care, besides the manager’s functions defined in the theory of management (planning, organizing, human resource management, leading and control), have an important role in fundraising and advocating. 

UVOD
Nevladine organizacije, kao dio civilnog društva, imaju veliki značaj u socijalnoj politici razvijenih zemalja, naročito zbog toga što savremena i velika država ne može da zadovolji sve potrebe građana, pa mnoge svoje programe prepušta nevladinom sektoru. Na taj način nevladin sektor  postaje alternativa i novi partner (ali ne i konkurencija) državnom sektoru u kojem se ljudi u kriznim situacijama oslanjaju na vlastite snage.
Načelo supsidijarnosti legitimira njihov razvoj, a redovito su iskazivale posebne interese određenih društvenih grupa, te nastojale utjecati na demokratičnost i učinkovitost državnih programa. U novije su vrijeme ove organizacije postale dio novog koncepta modernizacije socijalne politike, poznatog pod nazivom kombinirana socijalna politika. 
Trend značajnije uloge neprofitnih organizacija u sektoru socijalnih usluga povezan je s krizom socijalne države. Balkanske zemlje, su bile spriječene u razvoju socijalnih usluga. One sada ovise o stranoj pomoći. Struktura usluga je ovdje primarno rezidencijalnog tipa, a nastojanje razvoja kućnih usluga i usluga u dnevnim centrima blokirano je nedostatkom sredstava. 
U literaturi je istaknuto da socijalne usluge u svim zemljama Europe imaju ključnu ulogu u održivom socijalnom razvoju. To podrazumijeva promociju i zaštitu socijalnih prava svih građana, a posebno onih koji su pogođeni socijalnom isključenošću. „U našem društvu, nažalost, još nije dovoljno prihvaćeno značenje socijalnih usluga i održivoga socijalnog razvoja, nego se još držimo starih koncepata, koji se u Evropi smatraju prevladanima“
 
Ideološki zaokret ka neoliberalnim idejama, uzrokovan  velikim troškovima socijalnih usluga, ima za cilj smanjenje troškova javnih rashoda. Cilj je staviti u pitanje monopol javnog pružanja usluga što zahtijeva i uvođenje novog modela menadžmenta. Stil novog javnog menadžmenta fokusiran je na ciljeve i rezultate, na ulogu građana i konkurentnost. „Ove promjene mogle bi se ukratko opisati kao prelazak sa centralizovanih, birokratizovanih i hijerarhijski ustrojenih državnih aparata na decentralizovane modele odlučivanja i pružanja socijalnih usluga i ugovaranje usluga od strane države.
 
Nevladin sektor u Bosni i Hercegovini zauzima sve značajnije mjesto i ulogu u pogledu uvođenja i razvoja vaninstitucionalnog modela zbrinjavanja korisnika i razvoja  usluga u socijalnoj zaštiti. „Ako se imaju u vidu dostupni pokazatelji, nevladin sektor u BiH predstavlja značajan kontingent subjekata, raznolikih po karakteru, polju i nivou na kojem djeluju, kao i po značaju i dometima njihovog aktivizma u aktuelnom društvenom kontekstu.”
 Istraživanja
 su potvrdila da, od 430 NVO obuhvaćenih analizom, 70 % nevladinih organizacija u BiH djeluje u sferi socijalne zaštite.
Potrebno je napomenuti da je „Vrlo bitan element u načinu funkcioniranja NVO-a se odnosi na financiranje organizacije. Djelovanje NVO-a se uglavnom financira iz raznih izvora“.
 Način oblikovanja fondova i prikupljanja sredstava za financiranje djelatnosti neprofitnih organizacija naziva se “fundraising”. Teoretičari
 navode da zagovaranje načela socijalne pravde i dostupnosti socijalnim uslugama je jedna od četiri svrhe postojanja i važan dio misije ovih organizacija.
Za dobrobit organizacija zaduženi su menadžeri. Polazi se od teorijskog stanovišta da „svi menadžeri, bez obzira na kojem organizacijskom nivou se nalaze, obavljaju sve menadžerske funkcije, a razlikuju se po tome koliko vremena posvećuju pojedinoj od funkcija menadžmenta“ (Sikavica, P., Bahtijarević-Šiber, F. 2004).

Upravljanje vremenom a posebno vrijeme koje  menadžeri NVO odvajaju na vršenje menadžerskih funkcija je značajno za uspješnost i održivost NVO. Moderno poslovanje traži nove vještine koje u tradicionalnom načinu poslovanja nisu bile toliko važne, kao što su interpersonalne i komunikacijske vještine, vještine upravljanja sukobima te vještine upravljanja vremenom (Bahtijarevic-Šiber, 1999.).
  Od navedenih vještina efikasno upravljanje vlastitim i tuđim vremenom navodi se kao izrazito važna vještina za uspjeh pojedinaca (kako menadžera tako i svih drugih zaposlenika) zbog velike turbulentnosti i neizvjesnost okoline koja ih okružuje. U savremenom poslovnom okruženju, „promjene, različitosti i kompleksnost se ubrzano povećavaju te je stoga sposobnost upravljanja promjenama – a tako i vremenom – sve kritičniji faktor“.

Ponuda vremena je u potpunosti neelastična (koliko god bila visoka potražnja, ponuda se nikada neće povećati), ono se ne može zamijeniti nekim drugim resursom i ne postoje aktivnosti koje ne zahtijevaju vrijeme kao resurs (Drucker, 1966.)
. Ono čime se može upravljati odnosno na što se može „utjecati je način na koji se pojedinac odnosi prema vremenu“ (Claessens i sur., 2007.)
. Drugim riječima, ono o čemu možemo odlučivati je kako ćemo iskoristiti vrijeme koje nam stoji na raspolaganju, dakle kojim ćemo se aktivnostima baviti, koliko ćemo se baviti kojom od njih i slično, ali ne možemo vremenom upravljati u punom smislu rijeci, kao što to možemo drugim organizacijskim resursima.
U radu će biti prezentirani rezultati istraživanja vremena koje menadžeri nevladinih organizacija, u oblasti socijalnih usluga, posvećuju obavljanju menadžerskih funkcija, (planiranje, organiziranje, upravljanje ljudskim potencijalima, vođenje i kontrola), kao i ulozi menadžera u fundraisingu i zagovaranju kao specifičnim ulogama menadžera u NVO. Istraživanje je provedeno u okviru izrade magistarskog rada.
 
Prema Drukeru (1996) menadžment se može posmatrati kao proces ili serija kontinuiranih i povezanih aktivnosti koje se nazivaju osnovnim funkcijama menadžmenta. Nosioci procesa menadžmenta su menadžeri. „Menadžeri su ljudi koji su odgovorni za rad drugih ljudi“.
  Uloga menadžera proizlazi iz njegovog formalnog statusa i autoriteta. Menadžer je osoba koja je zadužena za dobrobit organizacije. Njegov posao može da se opiše kroz uloge ili funkcije koje ima, odnosno organizovani skup ponašanja identifikovan sa pozicijom. U teoriji  dominira sljedeća klasifikacija menadžerskih funkcija: planiranje, organiziranje, upravljanje ljudskim potencijalima, vođenje i kontrola. 
Upravljanje vremenom se odnosi na „ponašanja koja imaju za cilj efektivno korištenje vremena za vrijeme obavljanja ciljevima određenih aktivnosti“.
 Potrebno je napomenuti da termin „upravljanje vremenom“ zavarava (Claessens i sur., 2007)
. S vremenom se ne može upravljati. Ne može ga se mijenjati, zaustaviti (Matejka i Dunsing, 1988.)
 niti pohraniti (Drucker, 1966)
.
Nevladine organizacije su neprofitne i na volji građana zasnovane grupe koje su organizovana na lokalnom, nacionalnom i međunarodnom nivou. Nevladine organizacije su usmjerene na određene društvene probleme, ciljeve i zadatke i vođene su ljudima koji imaju zajednički interes. One pružaju različite vrste usluga, servisa i obavljaju niz humanitarnih funkcija. Takođe, ove organizacije skreću pažnju vlade na probleme građana, zastupaju interese ugroženih socijalnih grupa, nadgledaju rad vlasti i ohrabruju političku participaciju obezbjeđivanjem odgovarajućih informacija.
Socijalna zaštita pokriva širi sadržaj od socijalne sigurnosti. Ona obuhvata mjere koje poduzima država s ciljem zaštite od glavnih životnih rizika s kojima se suočavaju pojedinci i njihove porodice. Radi se o rizicima kao što je bolest, materinstvo, nesreća, smrt, starost, nezaposlenost, nesigurnost i sl.. Pored mjera koje podrazumijeva socijalna sigurnost (kontributivna i nekontributivna davanja) socijalna zaštita obuhvaća i socijalne usluge koje se sve više afirmiraju kao dimenzija moderne socijalne politike.“

Socijalne usluge se definišu kao „aktivnosti, odnosno stručni postupci institucija, organizacija i službi formiranih radi promocije i ostvarivanja dobrobiti građana. Usluge mogu biti raznolike i uključuju pomaganje ljudima da postanu nezavisni do stepena do koga je to moguće. One se mogu ostvarivati kao  pravna pomoć, bračno savjetovanje,  rad grupe građana za podršku, zastupanje, ostvarivanje finansijske pomoći, nadzor nad djecom, povezivanje klijenata sa resursima, savjetovanje i drugo.“
 
METODOLOGIJA RADA
Istraživanja o vještinama upravljanja vremenom menadžera većinom su provodena u SAD-u i Velikoj Britaniji (Oshagbemi, 1995.), dok su rijetka u tranzicijskim zemljama koje su savremenu paradigmu menadžmenta prihvatile tek zadnjih petnaestak godina. Također, rijetka su i istraživanja vremena koje menadžeri odvajaju na menadžerske funkcije a posebno onih koja se odnose na menadžere u nevladinim organizacijama u oblasti socijalnih usluga.
 S toga je cilj istraživanja da ispita funkcije menadžera nevladinih organizacija (NVO), sa aspekta vremena koje menadžeri posvećuju obavljanju menadžerskih funkcija u okviru socijalnih usluga u sistemu socijalne zaštite. Pored menadžerskih funkcija utemeljenih u teorijama menadžmenta (planiranje, organiziranje, upravljanje ljudskim resursima, vođenje i kontrola), predmet ovog istraživanja je proširen  na ulogu menadžera u fundraisingu i zagovaranju. 
U radu se  polazi od hipoteze da  menadžeri NVO-a, u oblasti  socijalnih usluga, značajan dio vremena odvajaju na funkciju planiranja ali i na fundraising i zagovaranje, kao njihove specifične uloge. 
Uzorak istraživanja predstavljaju  top-menadžeri  56 nevladinih organizacija koje pružaju socijalne usluge na području Tuzlanskog kantona. U radu su korištene metode analize sadržaja, survey metod i statistički paket SPSS 12.0. Instrument istraživanja je anketni upitnik koncipiran za potrebe istraživanja.
VRIJEME KOJE MENADŽERI POSVEĆUJU MENADŽERSKIM FUNKCIJAMA -REZULTATI ISTRAŽIVANJA
U daljem tekstu slijedi prezentacija rezultata istraživanja procenta i prosječnog vremena koje menadžeri nevladinih organizacija, u oblasti socijalnih usluga, posvećuju obavljanju menadžerskih funkcija, (planiranje, organiziranje, upravljanje ljudskim potencijalima, vođenje i kontrola), kao i ulozi menadžera u fundraisingu i zagovaranju kao specifičnim ulogama menadžera u NVO. 
Grafikon 1. Prikaz vremena koje menadžeri NVO-a  posvećuju planiranju

Rezultati istraživanja prikazani na grafikonu 1. pokazuju da najveći procent menadžera (30,4%) posvećuju 20%  vremena planiranju. Značajan procenat (10,7%) menadžera posvećuju 30% vremena planiranju. Može se zaključiti da više od 50% menadžera troši od 20% do 40% vremena na menadžersku funkciju  planiranja. 

Grafikon 2. prikazuje procenat vremena koje menadžeri posvećuju organizovanju.  Rezultati pokazuju da najveći broj menadžera 23 ili (41,4%) posvećuje 10% vremena na menadžersku funkciju organizovanja u odnosu na 17,9% menadžera koji posvećuju 20% vremena organizovanju. U teoriji je navedeno da top-menadžeri najveći dio vremena odvajaju na planiranje, pa na organiziranje, a manje na ostale menadžerske funkcije.

Grafikon 2. Prikaz vremena  koje menadžeri NVO-a posvećuju organizovanju

Tabela 1. Vrijeme koje menadžeri NVO-a posvećuju upravljanju ljudskim resursima
	Ljudski resursi
	Broj menadžera
	Procent
	Kumulativni procent

	0%
	4
	7,1
	7,1

	2%
	1
	1,8
	8,9

	5%
	7
	12,5
	21,4

	10%
	32
	57,1
	78,6

	15%
	6
	10,7
	89,3

	20%
	5
	8,9
	98,2

	30%
	1
	1,8
	100,0

	Ukupno
	56
	100,0
	


Rezultati istraživanja koji su prikazani u tabeli 1. pokazuju da 57,1%  menadžera odvajaju 10% vremena na upravljanje ljudskim resursima. Rezultati pokazuju malu disperziju među menadžerima što potvrđuje homogenost ispitivanog uzorka.
Petar F. Druker (2001) ističe da nema područja u kojem postoji veća razlika između profitnih i neprofitnih organizacija nego što je to: upravljanje ljudima i odnosima.
 Autor navodi da je posebno važno u nevladinim organizacijama da zaposlenici budu motivirani (iako motivacija nije primarno novčana), da imaju jasan osjećaj uključenosti, doprinosa i postignuća. Zaposlenici i volonteri u nevladinim organizacijama ( volonterskim organizacijama) duboko su predani društvenom poslovanju kojim se organizacija bavi te su inspirirani mogućnošću „da nešto promjene/ donesu promjenu.”  Kako bi nevladina organizacija ostvarila svoju misiju potrebno je planirati značajnije vrijeme za obavljanje funkcije upravljanje ljudskim resursima.
Tabela 2. Vrijeme koje menadžeri NVO-a posvećuju vođenju
	Vođenje
	Broj menadžera
	Procent
	Kumulativni procent

	0%
	3
	5,4
	5,4

	5%
	7
	12,5
	17,9

	6%
	1
	1,8
	19,6

	9%
	1
	1,8
	21,4

	10%
	30
	53,6
	75,0

	15%
	5
	8,9
	83,9

	20%
	6
	10,7
	94,6

	25%
	1
	1,8
	96,4

	30%
	1
	1,8
	98,2

	40%
	1
	1,8
	100,0

	Ukupno
	56
	100,0
	


Rezultati prikazani u tabeli 2. pokazuju da 53,6 % menadžera posvećuju 10% vremena menadžerskoj funkciji vođenja u odnosu na 10,7% menadžera koji posvećuju 20% vremena menadžerskoj funkciji vođenja. Rezultati takođe, pokazuju homogenost ispitivanog uzorka.
Grafikon 3. Prikaz vremena koje  menadžeri NVO-a posvećuju kontroli

Rezultati prikazani na grafikonu 3. pokazuju da većina (55,4%) menadžera odvaja 10% vremena na kontrolu, u odnosu na 12,5% menadžera koji odvajaju 20% vremena na kontrolu.
Grafikon 4. Vrijeme koje menadžera NVO-a posvećuju fundraisingu

           Rezultati istraživanja prikazani na grafikonu 4. pokazuju veliku disperziju vremena koje menadžeri odvajaju za fundraising, od 5 % do 70% vremena. Rezultati pokazuju da  po  21% menadžera ulaže 30%  i  20 % vremena u odnosu na 18% menadžera koji posvećuju preko 30% vremena za fundraising. Analiza rezultata pokazuje da preko 70% menadžera posvećuje 20 i više % vremena fundraisingu. Navedeni pokazatelji potvrđuju da je fundraising značajna uloga menadžera NVO-a  koju je bilo opravdano ispitati zajedno sa menadžerskim funkcijama. Treba imati u vidu specifičnosti u načinu funkcionisanja NVO. “Fundraising” ne podrazumijeva samo stjecanje novčanih sredstava, već i razvijanje prijateljskih odnosa s donatorima, fondacijama, zatim izgradnju partnerskih mreža, te i uključivanje korisnika usluga u ostvarivanje djelatnosti organizacije.
 
Grafikon 5. Prikaz vremena koje menadžeri NVO-a posvećuju zagovaranje

Analiza rezultata prikazanih na grafikonu 5. pokazuje da najveći procent menadžera (42,9%) odvajaju po 10% vremena na zagovaranje  u odnosu na 17% menadžera koji odvajaju 20% vremana na zagovaranje. Rezultati, takođe pokazuju najveću disperziju u vremenu koje menadžeri odvajaju na zagovaranje i to od 0% pa čak do 80% vremena.
Tabela 3. Prosječne vrijednosti vremena posvećenog svim menadžerskim funkcijama   
	Menadžerske funkcije
	Minimum
	Maksimum
	Arit. sred
	SD*

	planiranje
	0,03
	0,40
	0,1773
	0,08476

	organiziranje
	0,00
	0,20
	0,1080
	0,05757

	fundraising
	0,05
	0,70
	0,2509
	0,14507

	Ljudski resursi
	0,00
	0,30
	0, 1080
	0,05533

	vođenje
	0,00
	0,40
	0,1143
	0,06912

	kontrola
	0,00
	0,30
	0,1107
	0,05618

	zagovaranje
	0,00
	0,80
	0,1661
	0,16462


               N=56 (broj ispitanih NVO-a); SD*- standardna devijacije

Na osnovu rezultata istraživanja prosječnih vrijednosti vremena za sve menadžerske funkcije i ulogu menadžera u fundraisingu i zagovaranju, prikazanih u tabeli 3. uočavaju se bliske prosječne vrijednosti za sve menadžerske funkcije i uloge osim za ulogu u fundraising za koju prosječna vrijednost iznosi 0,25. Ova analiza potvrđuje da menadžeri odvajaju najviše vremena, 25% u prosjeku, na fundraising, zatim: planiranje 17,73%, zagovaranje 16,61%, vođenje 11,43%, kontrola 11,07%, organiziranje 10,8% i upravljanje ljudskim resursima 10,30%. Analiza rezultata pokazuju da menadžeri poslije fundraising najviše vremena odvajaju na planiranje i to prosječno značajan procent (17,73% ) vremena. Odmah poslije planiranja je zagovaranje sa oko 16,61% vremena.
 
Slično istraživanje proveli su Sikavica, P., Bahtijarević-Šiber, F., (2004) u hrvatskoj privredi i dobili slijedeće rezultate koji su navedeni u tabeli 4.
Tabela 4. Vrijeme koje menadžeri odvajaju na menadžerske funkcije u Hrvatskoj privredi   
	Menadžerske funkcije
	% ukupnog vremena

	Planiranje
	13

	Organiziranje
	14

	Upravljanje ljudskim potencijalima
	11

	Vođenje
	13

	Kontroliranje
	12

	Mediativni procesi
	

	Odlučivanje
	11

	Komuniciranje
	15

	Utjecanje
	11

	
	100


            Izvor: Modificirano prema: Sikavica, P., Bahtijarević-Šiber, F., 2004.

Citirani autori navode da menadžeri hrvatskih poduzeća relativno jednaku pažnju posvećuju svim menadžerskim funkcijama, ali da ne treba zanemariti izvjesno zaostajanje funkcije kontrole i funkcije upravljanja ljudskim potencijalima.


Analizom rezultata možemo zapaziti da ne postoji značajna razlika u prosječnim vrijednostima za sve  menadžerske funkcije osim planiranja i da se u oba istraživanja manji procent vremena odvaja na funkcije kontrole i upravljanja ljudskim potencijalima. Razlike u vremenu odvojenom na planiranje proizlaze iz uzorka koji je kod NVO predstavljao top-menadžere dok su u istraživanju privredi obuhvaćeni svi nivoi menadžmenta.
ZAKLJUČAK

Rezultati analize procenta vremena i prosječnih vrijednosti vremena za sve menadžerske funkcije i ulogu u fundraisingu i zagovaranju, kao specifične uloge menadžera NVO, potvrđuju hipotezu da menadžeri najviše vremena odvajaju  na menadžersku funkciju planiranja (17,73%) , ali i da značajno vrijeme odvajaju na fundraising (25%) i zagovaranje (16,61%). Rezultati potvrđuju da menadžeri NVO-a pored menadžerskih funkcija (planiranje, organiziranje, upravljanje ljudskim resursima, vođenje i kontrola) imaju značajnu ulogu u fundraisingu i zagovaranju. 

Menadžeri NVO su vršenjem menadžerskih funkcija ali i uloga u fundraisingu i zagovaranju doprinijeli održivosti nevladinih organizacija i razvoju socijalnih usluga.

Komparacija rezultata istraživanja vremena koje menadžeri odvajaju za obavljanje menadžerskih funkcija u NVO i privredi potvrđuje Druckerov stav o univerzalnosti menadžmenta te da približno 90% problema sa kojima se susreće svaka organizacija jesu zajednički problemi.” 


Na naučnom nivou ovi rezultati doprinose proučavanjima i razvoju teoretskih postavki vezanih uz upravljanje vremenom, funkcije i uloge menadžera u oblasti socijalnih usluga te usmjeravaju daljnja istraživanja, dok na praktičnom nivou ukazuju nevladinim organizacijama da trebaju značajnije ulagati u trening upravljanja vremenom svojih menadžera. 

